
Nafarroako Gorteetako kide den eta Unión del Pueblo Navarro (UPN) talde parlamentarioari atxikita dagoen Raquel Garbayo Berdonces andreak, Legebiltzarreko Erregelamenduan ezartzen denaren babesean, honako mozio hau aurkezten du, Osoko Bilkuran eztabaidatzeko:
ZIOEN AZALPENA
UPN taldean defendatzen dugu enplegua orokorrean, eta desgaitasuna duten pertsonen enplegua bereiziki, gizarte politikarik onena dela. Enplegua funtsezkoa da pertsona horien autoestimurako eta beren autonomia eta bizimodu independentea sustatzeko, berretsi egiten du norbera komunitateko kide delako sentimendua eta pertsona horiek gizarteratzeko bitarteko nagusietako bat da.
Nafarroan 35.000 lagun baino gehiagok dute desgaitasuna; azken hamaika urteotan izan den kopururik handiena. Hori dela-eta, ezin dugu beste alde baterantz begiratu. Haien eskubideak sustatzeak lehentasuna izan behar du Nafarroarentzat, eta lan merkatura sartzeko eta lanpostu bat izateko eskubidea gogoan izan behar dugu, eta horren harira jardun, komunitate honetan erantzukizun politikoren bat dugunok, are gehiago Gobernuan erantzukizunak dituztenen kasuan.
UPN taldean kalitatezko enplegua defendatzen dugu, inklusiboa, berdintasunaren balioak errespetatzen eta diskriminazioa baztertzen dituena, desgaitasuna duten pertsonak integratzeko askotariko ideia eta ikuspegi berritzaileak sortze aldera, balio gehigarria emateko, nafarrei aukera ematen diena etengabe ikasi ahal izateko
Horretarako hainbat mekanismo ditugu, hala nola enplegu-zentro bereziak, enplegu lagundua eta enplegu arrunta, hala enpresa pribatuetan nola pertsona horiek funtzio publikoan sartzen direnean.
Mekanismo horiek guztiek gabeziak nahiz beharrak dituzte, eta administrazioak horiek konpontzen joan behar du.
ERABAKI-PROPOSAMENA
Nafarroako Parlamentuak Nafarroako Gobernua premiatzen du:
Inbertsiorako laguntzak areagotu ditzan enplegu-zentro berezietan, gutxienez ere bikoiztu ditzan, eta laguntzok eskuratzeko bidea malgutu dezan enpresei aukera gehiago emateko enplegua sortu nahiz mantentzeko.
Industria Departamentuaren inbertsiorako laguntzen deialdia alda dezan enplegu-zentro bereziek parte hartu ahal izateko.
Kontu-hartzailetzari instrukzio bat eman diezaion kontratazio espedienteen aldeko fiskalizazioa egin ez dezan horiek xede dituztenean enpleguko zentro bereziek ematen dituzten zerbitzu, obra eta hornikuntzak, kontratu erreserbaren % 6 a betetzen ari ez denean.
Enplegua indartu dezan funtzio publikora sartzeko laguntza emanda, desgaitasuna duten pertsonek enplegu publikoa lortzeko arrakastako tresna baita.
Laneko ikuskaritzak zaindu dezan desgaitasuna duten pertsonen kontratazioaren % 2ko kuota betetzen dela, 50 langile baino gehiagoko enpresa arruntek bete beharrekoa.
Eskubide Sozialetako, Ekonomia Sozialeko eta Enpleguko Batzordeak egin dezan mozio honen jarraipena.

